
Монгол Улсын Их Хурлын 2020 оны намрын ээлжит чуулганы

Хууль зүйн байнгын хорооны 10 дугаар сарын 06-ны өдөр 

/Мягмар гараг/-ийн хуралдааны товч тэмдэглэл


Хууль зүйн байнгын хорооны дарга С.Бямбацогт ирц, хэлэлцэх асуудлын дарааллыг танилцуулж, хуралдааныг даргалав. 


Хуралдаанд ирвэл зохих 19 гишүүнээс 12 гишүүн ирж, 63.2 хувийн ирцтэйгээр хуралдаан 09 цаг 39 минутад Төрийн ордны “Их эзэн Чингис хаан” танхимд эхлэв. 

Чөлөөтэй: С.Амарсайхан, Б.Дэлгэрсайхан, Б.Пүрэвдорж, Ц.Сэргэлэн, Б.Энх-Амгалан;

Тасалсан: Ш.Раднаасэд;
Хоцорсон: Д.Цогтбаатар- 24 минут.
Хэлэлцэх асуудлын дараалалтай холбогдуулан Улсын Их Хурлын гишүүн Х.Нямбаатар үг хэлж, эхний 3 асуудлыг хэлэлцэхийг хойшлуулах талаар горимын санал гаргав.
С.Бямбацогт: Улсын Их Хурлын гишүүн Х.Нямбаатарын гаргасан горимын саналыг дэмжье гэсэн санал хураалт явуулъя.
Зөвшөөрсөн: 
10

Татгалзсан:

  2

Бүгд:


12

83.3 хувийн саналаар горимын санал дэмжигдлээ.

Хэлэлцэж буй асуудалтай холбогдуулан Улсын Их Хурлын гишүүн Ш.Адьшаа санал хэлж, Байнгын хорооны дарга С.Бямбацогт хариулж, тайлбар хийв.

Нэг.“Зарим хууль, Улсын Их Хурлын бусад шийдвэрийн төсөл буцаах тухай” Улсын Их Хурлын тогтоолын төсөл /анхны хэлэлцүүлэг, үргэлжлэл/

Хуралдаанд Улсын Их Хурлын Хууль зүйн байнгын хорооны Ажлын албаны ахлах зөвлөх М.Үнэнбат, референт Л.Мөнхчимэг, Хууль, эрх зүйн газрын Зөвлөхүүдийн албаны зөвлөх  Б.Хонгорзул нар байлцав.

Тогтоолын төслийн талаар Байнгын хорооны дарга С.Бямбацогт танилцуулав. 


Танилцуулгатай холбогдуулан Улсын Их Хурлын гишүүн Ш.Адьшаа, Д.Ганбат, Л.Мөнхбаатар нарын тавьсан асуултад Байнгын хорооны дарга С.Бямбацогт, Хууль зүй, дотоод хэргийн сайд Х.Нямбаатар нар хариулж, тайлбар хийв.


“Зарим хууль, Улсын Их Хурлын бусад шийдвэрийн төсөл буцаах тухай” Улсын Их Хурлын тогтоолын төслийн талаар Улсын Их Хурлын гишүүнээс гаргасан зарчмын зөрүүтэй саналын томьёоллоор санал хураалт явуулав.

С.Бямбацогт: Улсын Их Хурлын гишүүн Л.Мөнхбаатарын гаргасан, Төслийн хавсралтын Эрдэнэсийн сангийн тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслийг хасах гэсэн саналыг дэмжье гэсэн санал хураалт явуулъя.

Зөвшөөрсөн: 
10

Татгалзсан:

  3

Бүгд:


13

76.9 хувийн саналаар дэмжигдлээ.
Зарчмын зөрүүтэй саналын томьёоллоор санал хурааж дууслаа.
С.Бямбацогт: “Зарим хууль, Улсын Их Хурлын бусад шийдвэрийн төсөл буцаах тухай” Улсын Их Хурлын тогтоолын төслийг батлуулах нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн: 
  8

Татгалзсан:

  5

Бүгд:


13

61.5 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Ц.Мөнхцэцэг Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 10 цаг 07 минутад хэлэлцэж дуусав.


Хоёр.Ажлын хэсэг шинэчлэн байгуулах тухай Байнгын хорооны тогтоолын төсөл /Монгол Улсын иргэн гадаадад зорчих, цагаачлах тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүд/


Хуралдаанд Улсын Их Хурлын Хууль зүйн байнгын хорооны Ажлын албаны ахлах зөвлөх М.Үнэнбат, референт Л.Мөнхчимэг, Хууль, эрх зүйн газрын Зөвлөхүүдийн албаны зөвлөх  Б.Хонгорзул нар байлцав.

С.Бямбацогт: Монгол Улсын иргэн гадаадад зорчих, цагаачлах тухай тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүдийг холбогдох шатны хэлэлцүүлэгт бэлтгэх санал, дүгнэлтийн төсөл боловсруулах үүрэг бүхий ажлын хэсгийн ахлагчаар Улсын Их Хурлын гишүүн Л.Мөнхбаатарыг томилохыг дэмжье гэсэн санал хураалт явуулъя.

Зөвшөөрсөн:          9

Татгалзсан:

4


Бүгд:

         13

69.2 хувийн саналаар дэмжигдлээ.
Хуралдаан 30 минут үргэлжилж, 19 гишүүнээс 13 гишүүн ирж, 68.4 хувийн ирцтэйгээр 10 цаг 09 минутад өндөрлөв.  
Тэмдэглэлтэй танилцсан:

ХУУЛЬ ЗҮЙН БАЙНГЫН ХОРООНЫ 

ДАРГА







С.БЯМБАЦОГТ

Тэмдэглэл хөтөлсөн:

 ХУРАЛДААНЫ ТЭМДЭГЛЭЛ

 ХӨТЛӨХ АЛБАНЫ ШИНЖЭЭЧ




П.ОЮУНГЭРЭЛ

МОНГОЛ УЛСЫН ИХ ХУРЛЫН 2020 ОНЫ НАМРЫН ЭЭЛЖИТ ЧУУЛГАНЫ
ХУУЛЬ ЗҮЙН БАЙНГЫН ХОРООНЫ 10 ДУГААР САРЫН 06-НЫ ӨДӨР
/МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ.
 
 
С.Бямбацогт: Байнгын хорооныхоо гишүүдийн энэ өдрийн амгаланг айлтгая. Байнгын хорооны хуралдаанд олонх буюу 12 гишүүн хүрэлцэн ирсэн тул Байнгын хорооны 2020 оны 10 дугаар сарын 06-ны өдрийн хурлыг нээснийг мэдэгдье.
 
Улсын Их Хурлын чуулганы хуралдааны дэгийн тухай хуулийн 11.6-д заасны дагуу хуралдааны ирцийг гишүүдийн сонгогдсон тойрог, нэрээр нь хуралдаанд хүрэлцэн ирсэн гишүүн, хүндэтгэн үзэх шалтгаанаар хүрэлцэн ирээгүй гишүүн, хуралдаан тасалсан гишүүн гэсэн дарааллаар танилцуулна.
 
Хуралдаандаа ирсэн гишүүдийг танилцуулъя. Та бүхэнд. 3 дугаар тойрог Баянхонгор аймаг Дашдондогийн Ганбат хүрэлцэн ирсэн байна, 16 дугаар тойрог Ховд аймаг Ширнэнбаньдын Адьшаа, 16 дугаар тойрог Ховд аймаг Сандагийн Бямбацогт, 17 дугаар тойрог Лхагвын Мөнхбаатар Хөвсгөл аймаг, 20 дугаар тойрог Орхон аймаг Норовын Алтанхуяг, 21 дүгээр тойрог Налайх, Багахангай, Багануур дүүрэг Цэндийн Сандаг-Очир, 22 дугаар тойрог Баянзүрх дүүрэг Баттөмөрийн Энхбаяр, 24 дүгээр тойрог Сүхбаатар дүүрэг Цэрэнжамцын Мөнхцэцэг, 25 дугаар тойрог Чингэлтэй дүүрэг Жамъянхорлоогийн Сүхбаатар, 27 дугаар тойрог Сонгинохайрхан дүүрэг Хишгээгийн Нямбаатар, 28 дугаар тойрог Сонгинохайрхан дүүрэг Ням-Осорын Учрал, 24 дүгээр тойрог Сүхбаатар дүүрэг Цэндийн Мөнх-оргил гэсэн 12 гишүүн хуралдаандаа хүрэлцэн ирсэн байна.
 
Цаашдаа хуралдаанд ирсэн дарааллаар нь танилцуулж байя. Хамгийн түрүүлж эхэлж ирснээс нь танилцуулж байя аа. Тийм.
 
Хүндэтгэн үзэх шалтгаанаар хүрэлцэн ирээгүй гишүүн 7 дугаар тойрог Дорнод аймаг Цэдэвийн Сэргэлэн, 21 дүгээр тойрог Налайх, Багахангай, Багануур дүүрэг Сайнбуянгийн Амарсайхан нар чөлөө авсан байна.
 
Одоогоор хуралдаандаа хүрэлцэн ирээгүй гишүүдийг танилцуулъя.
 
Гишүүд хуралдаандаа ирэхийг урьж байна. Хуралдаандаа хүрэлцэн ирэх ёстой.
 
5 дугаар тойрог Говь-Алтай аймаг Шатарбалын Раднаасэд, 5 дугаар тойрог Говь-Алтай аймаг Бямбасүрэнгийн Энх-Амгалан, 8 дугаар тойрог Дорноговь аймаг Борхүүгийн Дэлгэрсайхан, 16 дугаар тойрог Ховд аймаг Бөхчулууны Пүрэвдорж, 24 дүгээр тойрог Сүхбаатар дүүрэг Дамдины Цогтбаатар нарын гишүүдийг хуралдаандаа хүрэлцэн ирэхийг урьж байна.
 
Байнгын хорооны хуралдаанаар хэлэлцэх асуудлыг та бүхэнд танилцуулъя.
 
5 асуудал байгаа.
 
1 дүгээрт нь Патентын тухай хуулийн шинэчилсэн найруулгын төсөл болон хамт өргөн мэдүүлсэн бусад хуулийн төслүүд. Засгийн газар 2019.12.02-ны өдөр өргөн мэдүүлсэн, хэлэлцэх эсэхийг шийднэ.

2 дугаарт нь, Барааны тэмдэг, газар зүйн заалтын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд. Засгийн газар 2019.12.02-ны өдөр өргөн мэдүүлсэн, хэлэлцэх эсэх,
 
3 дугаарт нь, Зохиогчийн эрх болон түүнд хамаарах эрхийн тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүд Засгийн газар 2019.12.02-ны өдөр өргөн мэдүүлсэн, хэлэлцэх эсэх,
 
4 дүгээрт нь, “Зарим хууль, Улсын Их Хурлын бусад шийдвэрийн төсөл буцаах тухай” Улсын Их Хурлын тогтоолын төсөл, анхны хэлэлцүүлгийг үргэлжлүүлнэ,
 
5 дугаарт нь, Ажлын хэсэг байгуулах тухай Хууль зүйн байнгын хорооны тогтоолын төсөл байгаа. Монгол Улсын Иргэн гадаадад зорчих, цагаачлах тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүд дээр ажлын хэсэг байгуулах шаардлагатай байгаа.
 
Ийм 5 асуудлыг хэлэлцэхээр та бүхэнд танилцуулж байна. Хэлэлцэх асуудалтай холбогдуулж саналтай гишүүд байна уу.
 
Нямбаатар гишүүн, тасаллаа.
 
Х.Нямбаатар: Хууль зүйн байнгын хорооны дарга, эрхэм гишүүд ээ, Монгол Улсын Их Хурлын 2017 оны 1 дүгээр сарын 12-ны өдрийн 11 дүгээр тогтоолоор батлагдсан Монгол Улсын хууль, тогтоомжийг 2020 он хүртэл боловсронгуй болгох үндсэн чиглэлийн 140, 141, 142-т заасны дагуу Оюуны өмчийн багц хууль болох Зохиогчийн эрх болон түүнд хамаарах эрхийн тухай, Патентын тухай хуулийн шинэчилсэн найруулгын төсөл, Барааны тэмдэг, газар зүйн заалтын тухай хуульд нэмэлт, өөрчлөлт оруулах тухай хуулийн төслийг олон улсын гэрээ конвенц, дэлхийн оюуны өмчийн байгууллагаас өгсөн санал, зөвлөмж болон бусад улс орны нийтлэг зохицуулалт, чиг хандлагатай нийцүүлэн боловсруулж, Засгийн газраас Улсын Их Хуралд 2019 оны 12 дугаар сарын 02-ны өдөр өргөн мэдүүлсэн.
 
Харин 2020 оны 1 дүгээр сарын 23-ны өдөр Оюуны өмчийн тухай хууль батлагдсан тул өмнө нь өргөн мэдүүлсэн Оюуны өмчийн тухай багц хуулийн төслүүдэд зохих өөрчлөлтийг оруулах шаардлагатай болсон. Оюуны өмчийн тухай хууль нь 2020 оны 12 дугаар сарын 01-ний өдрөөс дагаж мөрдөх тул үүнээс өмнө өргөн баригдсан Оюуны өмчийн багц хуулийн төслүүдэд зохих өөрчлөлтүүдийг тусгахаар ажлын хэсэг ажиллаж байгаа бөгөөд зохих өөрчлөлтийг тусгасан хуулийн төслүүдийг Засгийн газраас дахин өргөн мэдүүлэхээр ажиллаж байна.
 
Иймд Зохиогчийн эрх болон түүнд хамаарах эрхийн тухай хуулийн шинэчилсэн найруулгын төсөл, Патентын тухай хуулийн шинэчилсэн найруулгын төсөл, Барааны тэмдэг, газарзүйн заалтын тухай хуульд нэмэлт, өөрчлөлт оруулах хуулийн төслийг тус Байнгын хорооны хуралдаанаар хэлэлцүүлэхийг хойшлуулж өгөхийг хүсэж байна.
 
С.Бямбацогт: Нямбаатар гишүүний горимын саналаар, хойшлуулъя энэ 3 хуулийг. Засгийн газраас Хууль зүй, дотоод хэргийн яамнаас боловсруулж өргөн мэдүүлсэн өөрийнх нь эрхлэх асуудлын хүрээ байх шиг байна. Хойшлуулъя гэсэн горимын санал гаргаж байна аа.
 
Энэ горимын саналыг дэмжье гэсэн саналаар санал хураалт явуулъя.
 
Хуралдаанд оролцсон гишүүдийн 10 буюу 83,3 хувийн саналаар горимын санал дэмжигдлээ.
 
Тийм учраас эхний 3 хуулийг Патентын тухай, Барааны тэмдгийн тухай, Зохиогчийн эрх болон түүнд хамаарах эрхийн тухай гэсэн 3 хуулийг хэлэлцүүлэхийг хойшлууллаа.
 
Адьшаа гишүүн санал хэлье гэсэн үү.
 
Ш.Адьшаа: Түрүүчийн нэгдсэн хуралдаан дээр энэ хуулиудыг буцаая гээд санал хураасан шүү дээ. Тэгээд одоо тэр асуудал чинь ямар учиртай юм бэ. Жишээлбэл шүүхийн тухай хууль. Буруу юм асууж байгаа бол уучлаарай. Би сайн ойлгохгүй байгаа юм.
 
С.Бямбацогт: Адьшаа гишүүний асуултад хариулъя. Хэлэлцэх асуудлын жагсаалтын 4-т байгаа “Зарим хууль, Улсын Их Хурлын бусад шийдвэрийн төсөл буцаах тухай” Улсын Их Хурлын тогтоолыг Байнгын хороо хэлэлцээд чуулган руу оруулсан. Чуулган дээр бас зарим гишүүд тодорхой саналууд гаргасан. Хууль буцаах, дахиж хэлэлцэх шаардлагатай байна аа гэсэн. Энэ саналаар Байнгын хорооны хэлэлцүүлгийг дахиж хийхээр болоод хэлэлцэх гэж байгаа. Тэгэхээр энэ дээр та холбогдох хуулиуд тийм ээ, энэ үед хэлэлцэнэ. Энэ дээр яриарай. Тийм. Одоо ярих гэж байгаа асуудал.
 
Хэлэлцэх асуудалдаа оръё оо.
 
“Зарим хууль, Улсын Их Хурлын бусад шийдвэрийн төсөл буцаах тухай” Улсын Их Хурлын тогтоолын төслийн анхны хэлэлцүүлгийг үргэлжлүүлэн явуулна.
 
Түрүүн хэлсэн. Чуулган дээр анхны хэлэлцүүлгээ үргэлжлүүлж дахиж хийгээч ээ гэсэн хуралдаан даргалагчаас өгсөн чиглэлийн дагуу дахиж хийж байна аа.
 
Түрүүчийн Байнгын хорооны хуралдаанд анхны хэлэлцүүлэг дээр тогтоолын төслийн танилцуулга, үзэл баримтлал, дээрээс нь холбогдох асуултууд бас хариулагдсан байгаа. Тогтоолын төслийг гишүүдэд тараасан байгаа. Энд хэлэхэд хэд хэдэн үндэслэлээр буцаасан. Дахиад бас хэлэхэд.
 
Нийтдээ Улсын Их Хурал дээр хүлээгдэж байсан 99 хууль байсан. 99 хуулиас 30 хуулийг буцаая гэж байгаа. 30 хуулийг. 30 хуулийг буцаахдаа Улсын Их Хурал бол хууль тогтоох дээд байгууллага, энэ хүрээндээ Улсын Их Хурлын хуулийг хэрхэн яаж хэлэлцэх вэ гэдэг дотоод зохион байгуулалт, журмаа өөрсдөө баталдаг. Энэ хүрээндээ бол энэ хуулиудыг дахиж хэлэлцэх эсэхийг шийдье гэсэн байгаа. Энэ хүрээндээ Засгийн газраас саналууд авсан. Засгийн газрын өргөн мэдүүлсэн хуулиуд дээр Засгийн газар маань бас урьдчилан төлөвлөж, хууль тогтоомжийг боловсронгуй болгох үндсэн чиглэлд тусгана гэж заасан байдаг. Үүний хүрээндээ тодорхой хуулиудыг татаж авъя аа, хууль санаачлагчийн хувьд хуулиудаа татаж авъя гэсэн учраас Засгийн газрын саналаар тодорхой хуулиуд татагдаж байгаа. Нийтдээ 15 хуулийн төсөл татагдаж байгаа.
 
Мөн Улсын Их Хурлын хууль санаачилсан гишүүд нь бүрэн эрхээ хэрэгжүүлэх боломжгүй болсон учраас зарим хуулиудыг буцаах шаардлагатай болсон. Яагаад гэвэл Улсын Их Хурлын чуулганы хуралдааны дэгийн тухай хууль, Улсын Их Хурлын тухай хуульд хууль санаачлагч хэлэлцүүлгийн бүх шатанд оролцож, асуултад хариулах, тийм үү, саналаа хэлэх ийм үүрэгтэй гэж заасан байдаг. Тийм учраас хууль санаачлагч байхгүй учраас зайлшгүй хуулийг буцаах нь үндэслэл болж байгаа.
 
Ийм шалтгаануудаар 30 хуулийг буцаахаар болсон. Үүнийг та бүхэнд түрүүн танилцуулсан. Тийм учраас эдгээр хуулиудыг буцаах гэж байгаа тогтоолын төслийг та бүхэнд тараасан байгаа. Тэгээд тогтоолын төсөлтэй холбогдуулан асуух асуулттай гишүүд байвал нэрсээ өгнө үү.
 
Мөнхбаатар гишүүнээр тасаллаа. Адьшаа гишүүн асуултаа асууя.
 
Ш.Адьшаа: Энэ хууль санаачлагчдад нь буцаах энэ хуулийн тухай бид 2, 3 дахь удаагаа ярьж байна л даа. Тэгэхээр түрүүн нэгдсэн чуулган дээр ч ярьж байсан. Энэ хууль санаачлагч нь байхгүй байна аа гэж. Тийм хүмүүс нь Их Хуралд сонгогдоогүй, тийм шалтгаанаар буцааж байгаа гэж ойлгож байгаа. Гэтэл өнөөдөр энэ чухал хуулиуд буцаж байна л даа. Үүнийг эргэж өргөн мэдүүлэх асуудал нээлттэй байх юм уу. 1 дэх асуудал.
 
2 дахь нь, түрүүн би нэгдсэн чуулган дээр ч ярьж байсан, тэр буцаах тухай хуулиудыг нэгмөсөн ярьж оруулж ирвэл яасан юм бэ. Энэ чинь зүгээр л түрүүн ярьсан юмаа эргээд л яриад байна шүү дээ. Тэгэхээр яг аль аль хуулийг нь ингэж буцаах юм бэ гэдэг юмаа тодорхой болгож байж оруулж ирмээр байна аа. Түрүүчийн Улсын Их Хурлын нэгдсэн чуулган дээр санал хураалт болоод энэ бүгдийг нь эргэж хэлэлцье гэсэн шүү дээ. Тэгэхээр энэ юмаа түрүүн оруулсан юмаа зүгээр л оруулж ирж байгаа нь тийм аргацаасан, тэр Их Хурлын нэгдсэн чуулган дээр санал хурал хураалтад, биелүүлж байгаа маягтай ийм байдлаар хандмааргүй байна аа. Үүнийг эргэж сайн ярихгүйгээр, бид нар ярьчихсан шүү дээ. Зүгээр нэгдсэн хуралдаанд тийм юм ярих ийм бодит нөхцөл үүсэж байна шүү дээ. Тэгэхээр энэ дээр эргэж сайн хэлэлцэж үүнийг намын бүлгүүдэд ярьж, Засгийн газар дээр ингэхгүй бол түрүүн орж ирсэн юмаа дахиад л оруулж ирээд л, энэ чинь ийм аргацаасан байдалтай болж байна гэж ойлгож байна.
 
С.Бямбацогт: Адьшаа гишүүний асуултад хариулъя. Тэгэхээр 1 дүгээр асуулт нь бас чухал хуулиуд буцаж байна аа, эргэж орж ирэх үү гэж. Түрүүн хэлсэн. Чухал хуулиуд байгаа. Өргөн барьсан хуулиудаас хууль санаачлагчаас нь өөрсдөөс нь бүгдийг нь нэг бүрчлэн саналыг нь авсан. Зарим хуулиа Засгийн газар, Улсын Их Хуралд хууль санаачлах эрхтэй 78 субъект байгаа. Үндсэн хуулиараа. Улсын Их Хурлын 76 гишүүн, Засгийн газар, Ерөнхийлөгч.
 
Хууль санаачилсан Засгийн газар нь хуулиудаа татъя гэхээр одоо татахаас өөр арга байхгүй. Бид татъя гэж байхад. Хууль санаачлагч Улсын Их Хурлын тухай хуульд заасны дагуу хэлэлцүүлгийн аль ч шатанд хуулиа татах эрхтэй байдаг. Үүний дагуу татъя гэж байгаа болохоор татахаас өөр аргагүй ээ. Хэлэлцүүлье гэж байгаа бол хэлэлцүүлээд явахаас өөр аргагүй.
 
Энэ хүрээндээ. Чухал хуулиуд маань одоо хууль санаачлагч нь байхгүй учраас буцааж байгаа хуулиуд байгаа. Энэ хуулиудыг эргээд Улсын Их Хурлын гишүүд болон Ерөнхийлөгч, Засгийн газраас эргээд өргөн мэдүүлээд, дахиж боловсруулаад, дахиж эргэж хараад, өргөн мэдүүлээд, хэлэлцээд явах бололцоо нээлттэй байгаа.
 
Энд татсанаар үндсэндээ энэ 4 жилийн хугацаанд огт хэлэлцэхгүй гэсэн үг биш. Маргааш өргөн мэдүүлээд хэлэлцэх бололцоо нээлттэй байгаа. Танд ч бас бололцоо нээлттэй байгаа. Энэ чухал гэж үзсэн хуулиа эргүүлж өргөн барих.
 
2 дахь асуултын хувьд аль хуулийг буцаах гэдэг дээр эргэж сайн ярья аа гэж. Энэ дээр бид нар ярилцсан. Бүх хууль санаачилсан гишүүдээс асуусан. Хууль санаачлагч нь байхгүй бол угаасаа тодорхой үндэслэл тийм үү. Хууль санаачилсан гишүүн байхгүй бол тэр хуулийг Улсын Их Хурал хэлэлцэх ямар ч боломж байхгүй. Яагаад гэвэл хууль санаачлагч хэлэлцүүлгийн бүх шатанд хуралдаанд оролцох үүрэгтэй. Ийм хуультай учраас. Тийм болохоор тэр шаардлагаар буцаасан.
 
Засгийн газраас саналыг нь авсан. Засгийн газар энэ хуулиудыг татъя гээг саналаа өгсөн. Энэ дээр ашгийн төлөө бус этгээдийн тухай хуулийг татъя гэдэг асуудал яригдсан. Далайн тээвэртэй холбоотой асуудал яригдсан. Энэ 2-ыг үлдээе ээ, хэлэлцүүлгийн шатанд үлдээе гэж ярьсан. өөр хуулиудыг татаж буцаач гэсэн санал яригдаагүй ээ. Энэ дээр Адьшаа гишүүн бол чуулган дээр асуугаад байсан шүү дээ. Шүүхийн тухай хуулийг буцаах уу, буцаамаар байна гэсэн. Тэр шүүхийн тухай хуулийг бол Нямдорж гишүүн хувь гишүүнийхээ хувьд санаачлаагүй. Монгол Улсын Засгийн газар санаачилсан. Монгол Улсын Засгийн газраас саналыг нь авсан. Монгол Улсын Засгийн газар, Нямбаатар сайд хариулах байх, нэмэлт хариулт. Энэ шүүхийн тухай хуулийг татахгүй ээ гэдэг саналаа хэлсэн учраас хэлэлцүүлэг нь цаашаа явж байгаа гэдгийг хэлье.
 
Нэмэлт 1 минут. Адьшаа гишүүнд.
 
Ш.Адьшаа: Нямдорж сайд чинь өнөөдөр байхгүй байна, за юу. Тэр хүний чинь өнөөдөр итгэл үнэмшил, тэр хүний бичсэн зохиолыг яахаараа бид нар өнөөдөр ярьдаг юм. Нэг.
 
2 дахь асуудал нь болохоор тэр Засгийн газар чинь шинэ Засгийн газар, шинэ Улсын Их Хурал байгуулагдаад явж байгаа шүү дээ. Тэгээд тэр Нямдорж сайд чинь өнөөдөр, тэгвэл Нямдорж сайдыг энд оруулж ирж сонсъё тэгвэл. Болох уу, болохгүй шүү дээ. Тэгээд ийм зальдсан юм яриад байж болмооргүй байна аа. Тэгээд л яг чухал гэсэн юмаа, чухал биш гээд л энэ байсан, байхгүй гэдэг юм яриад байвал зөндөө л үлгэр ярина шүү дээ, Бямбацогт дарга аа. Тийм учраас энэ сая оруулж ирээд тэр нэгдсэн чуулган дээр санал хураалт явсан юм чинь зүгээр дампуурч байна. Зүгээр нэг хэлэлцсэн маягтай болоод л эргээд энэ чинь орж ирж байна шүү дээ. Энэ чинь олон асуудал байгаа шүү дээ. Ганц шүүхийн тухай хууль биш ээ. Энд бол олон юм ярих юм бол, хуучин Засгийн газрын үед энэ чинь шинэ Засгийн газар, шинэ Улсын Их Хурал … /минут дуусав/
 
С.Бямбацогт: Их Хурлын тухай хууль болон чуулганы хуралдааны дэгийн тухай хуулиа бариад л би хэлэлцүүлгийг хийж байгаа. Энд ямар нэгэн тийм зальдсан ч юм уу, тийм аргалсан ч юм уу, гурилдсан ч юм уу зүйл байхгүй ээ. Хуулиа унш, та. Хуулиа судал. Тэгэх юм бол тэндээс чинь тодорхой ойлгогдоно, харагдана. Нямдорж гэдэг хувь гишүүн хэрвээ хууль санаачлаад, Нямдорж гэдэг хувь гишүүн сонгогдоогүй бол тэр хуулийг буцааж байгаа. Засгийн газар хууль санаачилсан, Засгийн газар чинь залгамж чанартай, төрийн бодлогын залгамж чанартай үргэлжлээд явж байна. Засгийн газар хууль санаачилсан учраас Засгийн газраас санаачилсан хуулийнхаа саналыг авсан. Татахгүй гэсэн. Засгийн газрыг төлөөлөөд тийм үү, Нямдорж сайдыг залгамжлаад энд Нямбаатар гээд Хууль зүй, дотоод хэргийн сайд сууж байна аа. Нямбаатар сайд тодорхой байр суурь илэрхийлэх нь зөв байх аа. Ийм юмнуудыг одоо юу гэдгийн зальдаад, аргалаад биш тийм үү, хууль зөрчиж байгаа зүйл байхгүй. Засгийн газраас саналыг нь авах ёстой, Засгийн газраас хууль санаачлагчийнх нь хувьд саналыг нь авсан. Татахгүй гэсэн. Хэрвээ Нямдорж гишүүн хувь гишүүнээс санаачилсан байсан бол шууд буцаана.  Энд зальдаж байгаа зүйл байхгүй. Дэгийн хуулийг л бид нар баримталж хийж байгаа. Нямбаатар сайд нэмж хариулах уу.
 
Х.Нямбаатар: Адьшаа гишүүн ерөнхийдөө нэг олонх шиг л аялаад байгаа шүү дээ. Энэ өөрөө Засгийн газар олонх болсон, Засгийн газар өөрсдөө хуулийн төслөө үргэлжлүүлж хэлэлцэнэ гэдэг шийдвэр гаргачихсан. Та хэд олонх болохоороо энэ асуудалдаа өөрсдөө тухайн үедээ ханд. Таны зарим үйлдлүүд бас хэрээс хэтэрч байгаа шүү. Ховд аймгийн Цагдаагийн дарга, цэргийг солино, шалгалт оруулна. Та нарын тэр Ардчилсан намын үеийнх шиг хүн амьтанд шалгалт оруулж, нээнтэглэж, ингэдэг ийм зүйл байхаа больсон. Энэ төрийн алба, мерит тогтолцоо. Зарчим гэдэг энэ зүйл дээрээ тогтож байгаа. Шүүхийн тухай хуулийг бид нар нэн даруй хэлэлцэх ёстой. Энэ Үндсэн хуульд нэмэлт, өөрчлөлт оруулаад одоо энэ 3 заалтыг амилуулах шаардлага нэн яаралтай ургаж гараад байгаа юм. Өмнөх Засгийн газрын үед өргөн барьсан. Бид хэд тухайн хуулийн төсөл дээр ажлын хэсэг болоод ажиллаж байсан. Тэр саналын томьёоллуудыг үргэлжлүүлээд Энхбаяр гэдэг гишүүн ахлаад л үргэлжлүүлээд л ажиллах гэж байгаа юм.
 
Таны ерөөсөө хүсэл маш тодорхой шүү дээ. 1 хүний гарт бүх эрх мэдлийг төвлөрүүлье гэдэг л ийм л зүйл ярьж байгаа шүү дээ. Бид шүүхийг аль болох улс төрөөс ангид, хараат бус болгоё гэдэг л энэ зарчим дээрээ байгаа. Цаашид ч энэ зарчим дээрээ байна.
 
С.Бямбацогт: Нямбаатар гишүүн асуултаа асууя. Асуулт байхгүй юу. За, Ганбат гишүүн асуултаа асууя.
 
Д.Ганбат: Өглөөний мэнд та бүхэнд. Ийм байна аа. Чухал, чухал бус хууль гэж байхгүй ээ. Хууль зүйн байнгын хорооны даргаар Бямбацогт гишүүнийг ажиллаж байгаад би олзуурхаад, баярлаад байгаа. Тэгээд Хууль зүйн байнгын хороо бол энэ Улсын Их Хурлын хамгийн их ажилтай, ийм Байнгын хороо. Хамгийн чухал Байнгын хороо гэж бодож байна. Тэгээд та нар маань одоо тэр олонх гэж хэллээ. Бид нар үнэтэй цаг хугацаагаа үрмээргүй байна аа. Цаг хугацаа аягүй үнэтэй шүү дээ. Тэгээд нэг хэлбэр хөөцөлдөөд л, агуулга нь байхгүй. Иймэрхүү маягаар ажил, төрөл хиймээргүй байна аа. Манай Алтанхуяг гишүүн бол тов тодорхой тийм санал тавьсан шүү дээ. Бүх юмыг татаж аваад л Засгийн газар нь цохиод оруулаад ирээч ээ. Тэгээд үүнийг нь ч авна, үүнийг ч авахгүй гээд л. Цаг хугацаа үрсэн юм хийхээ болиоч ээ. За нэг.
 
2. Ингэж хэлж болох уу, болохгүй юу. Иймэрхүү маягаар яваад байх юм уу. За, 2 дахь нь, одоо тэр ямар ямар, тоо, ямар ямар хаанах хаанах ч гэнэ ээ, тийм ээ, хэдхэн л гишүүн байгаа шүү дээ. Иймэрхүү хуулийнхаа заалтаа шал хэрэггүй цаг хугацаа үрсэн энэ юмнуудаа болиул аа. Өшөө зөндөө их ажил байна аа. Сая манай Нямбаатар сайд хэлж байна. Энэ хууль хүчний байгууллага, шүүх чинь бол үнэхээр дампуурчхаад байна шүү дээ. Тэр тагнасан, чагнасан, Улсын Их Хурлын гишүүдийг тагнадаг, сайд нараа тагнадаг, чагнадаг. Ийм чухал чухал ажлууд руугаа хэзээ орох юм бэ. Тэгэхгүй ингээд л хэлбэр хөөцөлдөөд л. Иймэрхүү байхаар чинь энэ Их Хуралд, Байнгын хорооны хуралд ирээд суугаад байх шаардлага байгаа юм уу, байхгүй юм уу. Чухал чухал ажлуудаа одоо ярья аа. Бүх хуулиуд чухал. Асуудлуудаа барьж авах уу, яах юм. Тэгэхгүй бол энэ Улсын Их Хурал, энэ Улсын Их Хурлын гишүүд чинь тэгээд сонин л юм болчхоод байна шүү дээ. Нөгөө Үндсэн хуульд зааснаараа Монгол Улсын төрийн эрх барих дээд байгууллага Улсын Их Хурал, парламент гээд заачихсан байдаг. Тийм биш юм биш үү. Амьдрал дээр. Үүнийгээ цэгцэд нь оруулж өгөөч ээ. Оруулах уу, оруулахгүй юм уу.
 
С.Бямбацогт: За оруулах уу, оруулахгүй юу гэдгийг та бид нар хамтдаа шийднэ шүү дээ. Монгол Улсын Их Хурал бол хууль тогтоох, төрийн эрх барих, төрийн бодлого тодорхойлох дээд байгууллага аа. Энд л хуулиуд батлагдаж, энд л бодлого гарч байх ёстой. Энд та бас төлөөлөөд бүхэл бүтэн Ардчилсан намын бүлгийн дарга гээд сууж байгаа. Тийм болохоор таны өөрийн идэвх оролцоо бас хэрэгтэй. Чухал асуудал, чухал биш асуудал гэж байхгүй. Улсын Их Хурлын чуулганы хуралдаан, Байнгын хорооны хуралдаан, дэд хороод, ажлын хэсгээр хуралдаж байгаа бүх асуудлууд бүгдээрээ чухал. Бүгдээрээ л сонгогчдыг төлөөлж, ард түмний төлөө ажиллана аа гэж сонгогдсон. Хуралдаа цагтаа ирнэ ээ. Уулыг нураана аа, усыг эргүүлнэ ээ, аягүй сайн ажиллана аа, өглөө унтахгүй ээ, шөнө унтахгүй ээ, ажлаа хийнэ ээ гэж сонгогдсон шүү дээ. Бид нар бүгдээрээ. Тийм болохоор цагтаа л ирэх ёстой. Цагтаа ирүүлэхийн тулд хариуцлагатай байлгахын тулд л одоо сонгогдсон тойргоор нь тэр нутгаас нь тэр гишүүнийг овог нэрээр нь дуудаж зарлаж байгаа. Энэ дэгийн хууль. Хэрвээ энэ бас таалагдахгүй байна гэвэл та дэгийн хуулийг өөрчлөх талаар тийм үү, зарлахгүй байя аа, гишүүд дуртай үедээ ирж байя, дургүй үедээ ирэхгүй байж байя гэдэг хуулийн төслөө санаачлах эрх нь танд бас нээлттэй байж байгаа. Тийм болохоор бид нар юу гэдгийн чухал байна, чухал биш байна гэдгээр асуудалд хандмааргүй байна.
 
Ер нь Улсын Их Хурал дээр хэлэлцүүлгийн шатанд байгаа хууль, тогтоомжийн төслүүдийг буцаах талаар анх удаа Хууль зүйн байнгын хороогоор ярьж байгаа асуудал биш ээ. 2008 онд, 2012 онд, 2016 онд, түүнээс өмнө байнга яригдаж байсан. Ингэж энэ чинь бас төрийн бодлого тодорхойлох, энэ хууль тогтоох дээд байгууллага чинь бас бодлого, үйл ажиллагаа хэрхэн яаж зохион байгуулах вэ, ингэхийн тулд тийм үү, ямархуу зарчим баримтлах юм гэдгээ тодорхой болгоод энэ хуулиудаа ингэж хэлэлцье, асуудлуудаа цэгцлээд явъя гэдэг үүднээс л энэ асуудлыг ярьж байгаа юм. Ингэхдээ тэр хууль санаачлагчдын саналыг аваад санал дээр нь тулгуурлаад хууль санаачлагч нь байхгүй бол буцаах ийм л зарчмыг бариад л явж байгаа. Үүнийг манай гишүүд маань бас зөв ойлгоорой.
 
Таны ярьж байгаа тэр бусад асуудал дээр бол бүгдээрээ цааш цаашдаа яригдах хуулиуд дээрээ ярилцаад явах бололцоо нээлттэй байгаа гэж ойлгож байна аа.
 
За Ганбат гишүүн тодруулъя.
 
Д.Ганбат: Ийм байна аа. Одоо ингээд хүн юм асуух Юм уу, эсвэл үг хэлсний дараа хэн нэг нь өөрийгөө дарга гэж бодчихсон нөхөр баахан коммент хийх юм аа. Тайлбар, шүүмжлээд л тийм ээ. Тэр хүнийг шүүмжилдэг шүүдэг, ярьдаг хэн бэ, хэлсэн үгийг нь. Тийм юм байхгүй шүү. Энэ мэтийгээ боливол яасан юм бэ. Нэг.

2. Одоо тэр ажлын хэсэг байгуулахдаа та биш л байх л даа, заавал Ардчилсан намынх нь бүлгээс нэр усыг нь авч бай. Тэгэхгүйгээр сайн дураараа хэн дуртайгаа оруулчихдаг. Тэгээд дараа нь болсон болоогүй юм гардаг. Үүнийгээ болиорой. Болих юм уу, болихгүй юм уу. Наад коммент, тайлбар хийдэг, шүүдэг барьдгаа болих юм уу болихгүй юм уу. Нэг гишүүн үг хэлчихдэг өөрийнхөө санал бодлыг илэрхийлдэг, суудаг, дараа нь нэг дарга баахан юм ярьдаг. Тийм ийм гээд шүүмжлээд л. Энэ нь ч … /минут дуусав/
 
С.Бямбацогт: Чуулганы хуралдааны дэгийн хуулийн дагуу л та асуусан, асуултад хууль санаачлагчийн хувьд оруулж байгаа, асуудал оруулж танилцуулж байгаа хүний хувьд би хариулах ёстой, хариулсан л даа, тийм. Би дэгийн хууль бариад л хариулсан, хариулт маань танд таалагдаагүй бол та уучлаарай. Мөнхбаатар гишүүн асуултаа асууя.
 
Л.Мөнхбаатар: Хэдүүлээ тогтоолынхоо төслийг ярья. Тойруулаад нэлээн ярьцгаачихлаа. Хууль санаачлагчид хуулийн хэлэлцүүлгийн явцад байгаа энэ хуулийн төсөл, Улсын Их Хурлын бусад шийдвэрийн төслүүдийг буцаах асуудал хэлэлцэж байгаа. Энэ хавсралтад байгаа асуултын 22 дугаар зүйлд байгаа Эрдэнэсийн сангийн тухай хуулийн төслийн шинэчилсэн найруулгын төсөл дээр санал байна аа. Энэ хуулийн төсөл бол 1994 оноос хойш Эрдэнэсийн сангийн хуульд томоохон нэмэлт, өөрчлөлт, шинэчилсэн найруулга огт хийгдээгүй. Ийм учраас энэ хууль бол зайлшгүй хийгдэх шаардлагатай гэж үзэж, Улсын Их Хурлын 4 гишүүн өргөн барьсан. Ундраа, Ж.Бат-Эрдэнэ, Бямбацогт бид нар өргөн барьсан байгаа юм. Одоо уг хуулийг хэлэлцэхэд хууль санаачлагчид нь байгаа. Бямбацогт, Ж.Бат-Эрдэнэ, бид 3 байж байгаа учраас Эрдэнэсийн сангийн тухай хуулийн төслийн шинэчилсэн найруулгын төслийг уг жагсаалтаас хасаж өгөх ийм санал гаргаж байна аа.
 
С.Бямбацогт: Зарчмын зөрүүтэй саналаа та бэлдчихсэн юм байна, хураалгачихъя, тийм ээ. Хураалгаад шийдчихье асуудлыг.
 
Гишүүд асуулт асууж, хариулт авч дууслаа. Одоо Зарчмын зөрүүтэй саналуудаар санал хураалт явуулна аа.
 
Зарчмын зөрүүтэй санал дээр Мөнхбаатар гишүүн дөнгөж сая танилцуулсан. Төслийн хавсралтын 22-т байгаа эрдэнэсийн сангийн тухай хуулийн шинэчилсэн найруулгын төслийг жагсаалтаас хасах. Энэ хуулийг Ундраа гишүүн, Мөнхбаатар гишүүн, Бат-Эрдэнэ гишүүн, Бямбацогт гэсэн 4 гишүүн санаачилсан. Ундраа гишүүн сонгогдоогүй гэдэг үндэслэлээр буцаая гэсэн байсан. Одоо 3 гишүүн байж байгаа учраас үүнийг үргэлжлүүлээд хэлэлцүүлээд явчих бололцоотой. Бид нар буцаачхаад эргүүлээд шинэ өргөн барих ч бас бололцоо нээлттэй. Гэхдээ Мөнхбаатар гишүүн хууль санаачлагчийн хувьд хасчихъя гэж байгаа учраас зарчмын зөрүүтэй саналаар санал хураалт явуулъя.
 
Дэмжье гэсэн томьёоллоор санал хураалт явуулъя.
 
Санал хураалтад 13 гишүүн оролцсоноос 10 гишүүний саналаар 76,9 хувийн саналаар энэ санал дэмжигдлээ.
 
Одоо “Зарим хууль, Улсын Их Хурлын бусад шийдвэрийн төсөл буцаах тухай” Улсын Их Хурлын тогтоолын төслийг чуулганы нэгдсэн хуралдаанд оруулж батлуулах нь зүйтэй гэсэн томьёоллоор санал хураая. Санал хураалт.
 
Санал хураалтад 13 гишүүн оролцсоноос 8 гишүүний саналаар энэ санал дэмжигдлээ.
 
Улсын Их Хурлын тогтоолын төслийг хэлэлцсэн талаарх Хууль зүйн байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд Мөнхцэцэг гишүүн танилцуулъя аа. Болж байна уу. За Мөнхцэцэг гишүүн.
 
Дараагийн асуудалдаа оръё оо.
 
Монгол Улсын иргэн гадаадад зорчих, цагаачлах тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүдийг Байнгын хорооны болон чуулганы нэгдсэн хуралдаанаар хэлэлцүүлэх санал, дүгнэлтийн төсөл боловсруулах үүрэг бүхий ажлын хэсгийг Хууль зүйн байнгын хорооны 2019 оны 10 дугаар тогтоолоор Улсын Их хурлын 5 гишүүний бүрэлдэхүүнтэй байгуулан ажиллаж байсан.
 
Энэ 5 гишүүний 4 нь дахин сонгогдоогүй учраас ажлын хэсгийг шинэчилж байгуулах шаардлагатай болсон. Тийм учраас шинээр ажлын хэсэг байгуулахаар тогтоолын төслийг та бүхэнд тараасан байгаа. Тэгээд тогтоолын төсөл дээр би ажлын хэсгийн ахлагчаар Мөнхбаатар гишүүнийг, Улсын Их Хурлын гишүүн Мөнх-Оргил гишүүн. За ер нь ажлын хэсгийн ахлагчаа тогтчихъё. Тэгээд ажлын хэсгийн ахлагчтайгаа ярьж байгаа ажлын хэсгийн гишүүдээ тэгэх үү. Сая бас Ганбат гишүүн хэлсэн, манай бүлгээс санал авч байж ажлын хэсэгт оруулж байгаарай гэсэн санал хэлсэн учраас одоо шууд оруулаад яах вэ тийм ээ.
 
Тэгвэл тогтоолын төсөл дээр та бүхэнд асуух асуулттай гишүүд байна уу. Алга байна уу.
 
Ажлын хэсэг байгуулах. Ажлын хэсгийн ахлагчаар Мөнхбаатар гишүүнийг томилох санал хураалтыг явуулъя аа.
 
Санал хураалтад 13 гишүүн оролцсоноос 9 гишүүний саналаар энэ санал дэмжигдлээ.
 
Ингээд ажлын хэсэг байгуулагдлаа. Ажлын хэсгийн нарийн бичгийн дарга Үнэнбат. Манай Байнгын хорооны ахлах зөвлөх. Ажлын хэсгийн ахлагч нь Мөнхбаатар гишүүн. Гишүүдээ Мөнхбаатар гишүүн бид ярьж байгаад томилчихъё оо.
 
Өнөөдрийн Байнгын хорооны хуралдаанаар хэлэцэх асуудал дууслаа. Хуралдаандаа идэвхтэй оролцсон гишүүддээ баярлалаа.
 
Дамдины Цогтбаатар гишүүн хуралдаа хүрэлцэн ирсэн байна аа.
 
За, баярлалаа.

 
Дууны бичлэгээс буулгасан:
ХУРАЛДААНЫ ТЭМДЭГЛЭЛ

 ХӨТЛӨХ АЛБАНЫ ШИНЖЭЭЧ

